
ABSTRAK 

 

ABSTRAK 

 

 

 

 

Kegiatan kokurikulum penting dalam perkembangan potensi pelajar dari segi 

memupuk integrasi nasional, membantu perkembangan hidup bermasyarakat dan 

membentuk jati diri pelajar. Kajian ini bertujuan untuk mengenal pasti potensi 

pelajar dalam kegiatan kokurikulum di Kolej Vokasional (KV), Sekolah Menengah 

Kebangsaan (SMK) dan Sekolah Berasrama Penuh (SBP) negeri Johor. Kajian ini 

juga untuk mengenal pasti perbezaan persepsi antara guru dan pelajar terhadap 

potensi pelajar KV, SMK dan SBP dalam kegiatan kokurikulum serta perbezaan 

potensi antara pelajar KV, SMK dan SBP dalam kegiatan kokurikulum. Seramai 189 

guru dan 419 pelajar dari KV Kluang dan KV Batu Pahat, 280 guru dan 632 pelajar 

dari SMK Senggarang, SMK Dato’ Bentara Luar dan SMK Tun Ismail serta 95 guru 

dan 298 pelajar dari SM Sains Batu Pahat dan SM Sains Muar telah dipilih sebagai 

responden kajian. Instrumen kajian yang digunakan adalah soal selidik. Data 

dianalisis dengan menggunakan statistik deskriptif dan inferensi. Analisis dapatan 

kajian menunjukkan potensi pelajar KV, SMK dan SBP dalam kegiatan kokurikulum 

adalah tinggi (M=3.90, SD=0.47) menerusi aspek pencapaian (M=4.00, SD=0.49), 

kehadiran (M=3.88, SD=0.68), penglibatan (M=3.86, SD=0.44) dan jawatan 

disandang (M=3.83, SD=0.61). Analisis lanjutan menggunakan ujian-t dan ANOVA 

untuk menguji hipotetsis. Dapatan analisis menunjukkan tidak terdapat perbezaan 

persepsi yang signifikan antara guru (M=3.88, SD=0.49) dan pelajar (M=3.91, 

SD=0.46) terhadap potensi pelajar KV, SMK dan SBP negeri Johor dalam kegiatan 

kokurikulum. Namun terdapat perbezaan potensi yang signifikan antara KV 

(M=3.81, SD=0.52), SMK (M=3.89, SD=0.42) dan SBP (M=4.04, SD=0.47) 

terhadap potensi pelajar dalam kegiatan kokurikulum. Kajian ini juga mendapati 

perlaksanaan kokurikulum yang efektif memberi kesan terhadap peningkatan prestasi 

pelajar dalam kegiatan kokurikulum. Oleh itu, kumpulan pengurusan kokurikulum 

perlu lebih kreatif dan teliti dalam membuat perancangan kegiatan kokurikulum.  

ABSTRACT 

 

 

 

 

Co-curricular activities are important in the development of the students potential in 

terms of nurturing the national integration, helps in developing community life and 

forming the identity of a student. This study was conducted to identify the student 

potential in co-curricular activities at Kolej Vokasional (KV), Sekolah Menengah 

Kebangsaan (SMK) and Sekolah Berasrama Penuh (SBP) in Johor. This study also 

identifies the differences in perceptions between teachers and students towards the 

potential of KV, SMK and SBP students in co-curricular activities and identifies the 

differences between the potential of KV, SMK and SBP student in co-curricular 

activities. A total of 189 teachers and 419 students from KV Kluang and KV Batu 

Pahat, 280 teachers and 632 students from SMK Senggarang, SMK Dato’ Bentara 

Luar and SMK Tun Ismail as well as 95 teachers and 298 students from SM Sains 

Batu Pahat and SM Sains Muar were selected as the respondent. Research 

instrument used was a questionnaire. The data were analysed by descriptive and 

inferential statistics. The results show that the potential of KV, SMK and SBP 

students in co-curricular activities is high (M=3.90, SD=0.47) through the 

achievement aspects (M=4.00, SD=0.49), attendance (M=3.88, SD=0.68), 

involvement (M=3.86, SD=0.44) and post held (M=3.83, SD=0.61). Advanced 

analysis uses t-test and ANOVA to test the hypothesis. The findings showed that there 

were no significant differences in perceptions between teachers (M=3.88, SD=0.49) 

and students (M=3.91, SD=0.46) towards the potential of KV, SMK and SBP 

students in co-curricular activities. While, there are significant differences between 

the potential of KV (M=3.81, SD=0.52), SMK (M=3.89, SD=0.42) and SBP student 

(M=4.04, SD=0.47) in co-curricular activities. This study also found that the effect 

of co-curricular implementation had an impact on student’s performance 

improvement in co-curricular activities. Therefore, the co-curricular management 

team needs to be more creative and thorough in planning the activities.  

BAB 1 

 

 

 

PENDAHULUAN 

 

 

1.1 Pengenalan 

 

Dalam era globalisasi dan revolusi perindustrian ke-empat (IR 4.0), Pendidikan Teknik 

dan Vokasional (PTV) merupakan salah satu tapak bagi melahirkan generasi yang dapat 

memberi kemajuan dalam lanskap dunia moden serta mampu berdaya saing di peringkat 

global. Kerancakkan perubahan teknologi bukan sahaja mempengaruhi industri dan 

ekonomi negara, malah bidang akademik juga turut menerima perubahan yang sejajar 

dengan kepesatan tersebut. Oleh itu, salah satu inisiatif kerajaan bagi memperkasakan 

program PTV adalah menerusi Transformasi Pendidikan Vokasional iaitu 

menaiktarafkan Sekolah Menengah Vokasional (SMV) kepada Kolej Vokasional (KV).  

 Rentetan daripada transformasi ini, maka berlakunya perubahan terhadap 

pendekatan pengajaran dan pembelajaran SMV kepada KV yang sedang berlangsung 

sekarang. Seperti Sekolah Menengah Kebangsaan (SMK) dan Sekolah Berasrama Penuh 

(SBP), KV juga mempunyai bidang pengajian yang sama sepertimana digariskan oleh 

Kementerian Pendidikan Malaysia (KPM), iaitu pendidikan berdasarkan kurikulum dan 

pendidikan berdasarkan kokurikulum. Pelaksanaan kurikulum dan kokurikulum jelas 

mempunyai matlamat dan objektif yang perlu dinyatakan supaya ia memenuhi tuntutan 

yang terkandung dalam Falsafah Pendidikan Kebangsaan (FPK) (Akta Pendidikan, 

1996) iaitu,  

Pendidikan di Malaysia adalah satu usaha berterusan ke arah memperkembangkan 

lagi potensi individu secara menyeluruh dan bersepadu untuk mewujudkan insan 

yang seimbang dan harmonis dari segi intelek, rohani, emosi dan jasmani 

berdasarkan kepercayaan dan kepatuhan kepada Tuhan. Usaha ini adalah bagi 

melahirkan rakyat Malaysia yang berilmu, bertanggungjawab dan berkeupayaan 

mencapai kesejahteraan diri serta memberi sumbangan terhadap keharmonian dan 

kemakmuran masyarakat dan negara. (ms. 1)   

 

 FPK merupakan satu dokumen rasmi mengenai hasrat dan matlamat dasar 

pendidikan negara dalam mencorakkan tahap pendidikan serta sikap yang perlu 

diamalkan oleh rakyat Malaysia. Di dalam FPK, turut ditekankan kepentingan kegiatan 

kokurikulum menerusi frasa mengenai kepentingan nilai jasmani, emosi, rohani dan 

intelek untuk melahirkan individu yang seimbang serta sistem pendidikan yang 

sempurna (Ismail, 2015). Maka, jelas bahawa aspek kokurikulum juga penting sebagai 

melengkapi kurikulum dalam sistem pendidikan negara bagi memastikan proses 

pembinaan individu dapat dilaksanakan secara berterusan dan menyeluruh (Tam, 2010).  

 Dalam sistem pendidikan Malaysia, kurikulum dan kokurikulum merupakan dua 

elemen penting dalam program pendidikan di sekolah yang merangkumi pengetahuan, 

kemahiran, norma, nilai, unsur kebudayaan dan kepercayaan. Kokurikulum merupakan 

satu kegiatan atau aktiviti selain daripada mata pelajaran yang diajar dalam bilik darjah 

dan turut merupakan sebahagian daripada kursus pendidikan pelajar di sekolah. 

Berdasarkan peraturan-peraturan Pendidikan (Kursus-kursus Pengajian) Sekolah 1965, 

kokurikulum terbahagi kepada tiga bidang utama yang merangkumi 24 jenis sukan dan 

permainan, 51 jenis kelab dan persatuan serta 23 jenis pasukan pakaian seragam (Tahir 

& Othman, 2010). Ketiga-tiga bidang kokurikulum tersebut mempunyai peranan secara 

langsung dan tidak langsung dalam perkembangan setiap pelajar serta turut 

mempengaruhi perkembangan hidup bermasyarakat. Perkembangan ini dapat diperolehi 

melalui pelbagai kemahiran yang dilaksanakan dalam setiap aktiviti yang dijalankan.  

 Konsep pelaksanaan kokurikulum di peringkat sekolah adalah berlandaskan 

kepada Laporan Kabinet 1979, FPK 1988 dan Peraturan-peraturan Pendidikan 

(Persatuan Sekolah) 1998. Kokurikulum di anggap satu pendidikan yang sangat penting 

bagi semua pelajar dalam setiap peringkat pendidikan. Oleh itu, setiap pelajar 

diwajibkan untuk menyertai kegiatan kokurikulum kerana aktivitinya berupaya untuk 

membentuk individu ke arah yang lebih baik. Demi memastikan pelaksanaan kegiatan 

kokurikulum di sekolah bersistematik dan teratur, pelbagai panduan dan peraturan telah 

dinyatakan dalam Peraturan-peraturan Pendidikan (Persatuan Sekolah) 1998. 

Pelaksanaan kegiatan kokurikulum pada masa kini adalah berlandaskan kepada akta dan 

peraturan yang dikuatkuasakan serta surat pekeliling ikhtisas yang diedarkan dari 

semasa ke semasa (Ismail, 2015).  

 Pada peringkat awal, kegiatan kokurikulum di anggap sebagai aktiviti untuk 

mengisi masa lapang semata-mata (Maamor, Ibrahim & Samsi, 2015). Namun, institusi 

pentadbiran negara telah mengambil inisiatif dengan mewujudkan sistem penilaian 

terhadap kegiatan kokurikulum pelajar sama ada di peringkat sekolah mahu pun di 

peringkat pengajian tinggi. Selain itu, KPM juga telah memperuntukan sejumlah dana 

bagi sekolah menengah sebanyak lima kali ganda untuk kegiatan kokurikulum. Ini 

menunjukkan bahawa kokurikulum adalah kegiatan yang amat relevan dalam 

melahirkan pelajar yang berketerampilan (Esa & Jamaludin, 2009). Pelaksanaan ini 

diwujudkan dengan kepercayaan bahawa semua pelajar perlu mempunyai keseimbangan 

dalam perkembangan jasmani, emosi, rohani dan intelek. Menerusi penglibatan diri 

dalam kegiatan kokurikulum, pelajar akan dapat mengembangkan bakat, potensi diri dan 

penguasaan dalam pelbagai kemahiran tertentu melalui aktiviti yang dilakukan. Pelajar 

yang aktif dalam kegiatan kokurikulum mampu untuk memupuk gaya hidup yang sihat, 

bukan sahaja kepada diri sendiri tetapi cenderung untuk mempengaruhi individu di 

sekeliling supaya turut serta dalam gaya kehidupan tersebut.  

 

1.2 Latar belakang masalah 

 

Kegiatan kokurikulum memainkan peranan penting dalam perkembangan potensi 

individu dari segi memupuk integrasi nasional, membantu perkembangan hidup 

bermasyarakat dan pembentukan jati diri dalam kalangan pelajar. Perkembangan ini 

akan diperolehi oleh pelajar menerusi pelbagai kemahiran yang terdapat di dalam 

kegiatan kokurikulum itu sendiri. Menerusi kegiatan kokurikulum, pelajar akan dapat 

mengasah dan memupuk kemahiran yang ada dalam diri serta membantu ke arah 

pembangunan pemikiran yang lebih aktif, cergas dan matang (Jumelan, 2014). Selain 

itu, kegiatan kokurikulum juga dapat menyemai nilai-nilai murni, mempertingkatkan 

daya kepimpinan dan semangat berpasukan (Buhari, 2015), mendisiplinkan diri 

(Nasbah, 2018), mengisi masa dengan aktiviti yang berfaedah (Maamor et al., 2015) 

serta menyumbangkan usaha dan budaya perpaduan dalam masyarakat (Lateh, Bhari, 

Aurani & Daud, 2014).   

 Kegiatan kokurikulum merupakan satu aktiviti sekolah yang di anggap sebagai 

pelengkap kepada kurikulum di sekolah tetapi masih lagi terdapat persepsi negatif yang 

tular terhadap pelaksanaannya. Ramai daripada kalangan masyarakat dan pelajar sendiri 

beranggapan bahawa penglibatan dalam kegiatan kokurikulum memerlukan wang dan 

merasa terbeban dengan perkara yang akan dipertanggungjawabkan (Adnan & Rahman, 

2010). Pelaksanaan kokurikulum di sekolah tidak begitu menggalakkan dan tidak 

mendapat sokongan sepenuhnya daripada pihak berwajib yang mana boleh 

mengakibatkan pelajar kurang berminat untuk melibatkan diri mereka terhadap kegiatan 

tersebut (Bahari, 2008). Hal ini kerana konsep kegiatan yang tidak difahami dengan jelas 

sehingga mengakibatkan kegiatan kokurikulum di anggap sebagai satu kegiatan yang 

asing. Persepsi sebegini dikatakan masih lagi wujud sehingga ke hari ini yang mana 

bukan sahaja mempengaruhi tahap penglibatan pelajar, malah ia turut akan mengganggu 

proses pelaksanaannya.   

Di peringkat sekolah, sesi kegiatan kokurikulum telah di anggap sebagai mata 

pelajaran yang termasuk dalam jadual harian persekolahan pelajar. KPM juga telah 

menyediakan garis panduan pelaksanaan kegiatan kokurikulum secara bergilir antara 

sukan dan permainan, kelab dan persatuan serta pasukan pakaian seragam dengan 

penetapan hari serta tempoh masa yang perlu dilaksanakan oleh sesebuah kelab atau 

persatuan sepanjang tahun (KPM, 2017). Dengan ini, setiap kegiatan kokurikulum dapat 

dilaksanakan dengan teratur dan berkesan serta mampu untuk mencapai objektif dan 

matlamat aktiviti yang telah ditetapkan. Setiap aktiviti yang dijalankan memerlukan 

peruntukan masa yang mencukupi supaya aktiviti tidak dilaksanakan sambil lewa dan 

tergesa-gesa (Hushin & Salleh, 2010). Namun begitu, kokurikulum masih di anggap 

sebagai kegiatan yang membuang masa selain daripada boleh mendatangkan 

kecederaan, terdedah dengan amalan yang tidak sihat dan meletihkan (Esa, Nor, Jusoh, 

Rahman & Salehon, 2015). Perkara ini boleh dikatakan konsep pelaksanaan kegiatan 

kokurikulum masih tidak difahami dengan jelas dan menyebabkan kegiatan yang 

dijalankan tidak dapat menarik minat pelajar untuk menyertainya.  

Selain itu, kegiatan kokurikulum juga mendapat kurang perhatian kerana tiada 

sistem penilaian yang boleh mengukur hasil penglibatan pelajar dalam sesuatu kegiatan 

sepertimana yang digunapakai dalam mengukur hasil akademik pelajar (Adnan & 

Rahman, 2010). Sehubungan itu, KPM telah mengambil langkah dengan 

memperkenalkan satu kaedah penilaian terhadap kegiatan kokurikulum yang boleh 

digunapakai untuk menilai tahap penglibatan dan pencapaian pelajar dalam setiap 

kegiatan yang disertainya. Inisiatif ini diwujudkan untuk menggalakkan dan 

meningkatkan penglibatan pelajar secara menyeluruh dalam kegiatan kokurikulum. 

Namun, sistem penilaian kegiatan kokurikulum ini tidak menunjukkan sebarang 

peningkatan terhadap penyertaan pelajar dalam kokurikulum. Permasalahan ini telah 

dikenal pasti melalui tinjauan awal yang diperolehi daripada guru dan pelajar di 

beberapa institusi pendidikan di Malaysia. Merujuk kepada LAMPIRAN A, antara 

maklum balas yang diperolehi ialah: 

 

…saya memang suka sangat bila dapat dipilih menjadi salah seorang pemain untuk 

mewakili negeri dan bila dapat peluang untuk maju ke peringkat kebangsaan, of course 

la saya tak akan lepaskan peluang macam tu je...saya rasa usaha saya ini berbaloi 

sebab saya dapat point tu, lagi-lagi bawa nama sekolah…(Pelajar 1, Mac 12, 2018) 

 

…kokurikulum kita buat hari rabu setiap minggu, rotate antara sukan permainan, kelab 

dan persatuan and badan beruniform…Biasanya aktiviti dirancang oleh cikgu dan 

pelajar awal tahun, aktiviti pun biasa-biasa je tak sama la dengan sekolah, ada 

perkhemahan or yang hebat-hebat… Di sini, kv yang tetapkan kokurikulum untuk 

pelajar bagi memudahkan pergerakan pelajar sebab takut ada yang ponteng… 

(Pengajar KV, April 15, 2018) 

 

…saya merasakan amat rugi sebab pelajar tu ada potensi yang tinggi untuk mewakili 

daerah ke peringkat kebangsaan…Jadi, pada saya memang sangat merugikan la. Bukan 

apa, saya rasa mereka ni tak faham, semua aktiviti yang mereka lakukan untuk sekolah, 

yang guna nama sekolah, sebenarnya ada kredit tertentu lagi-lagi bila dapat mewakili 

daerah… (Guru SMK, April 26, 2018) 

…saya sebenarnya memang suka join buat aktiviti kokurikulum ni tapi bergantung juga 

pada aktiviti apa yang saya dapat…memang kita orang boleh pilih macam unit 

beruniform apa yang kita nak join tapi bila sampai satu masa dah penuh, kita orang di 

campak ke kelab-kelab lain yang ada kosong…kalau kena kelab yang best tak apa la 

tapi kalau kena yang boring, memang asyik tak datang aje la, tak pun ponteng… 

(Pelajar 2, Mei 3, 2018) 

 

 Hasil tinjauan awal yang dilaksanakan mendapati konsep pelaksanaan 

kokurikulum di peringkat sekolah sememangnya tidak difahami sepenuhnya oleh 

pelajar. Malah, masih terdapat pelajar yang tidak mengetahui bahawa setiap kegiatan 

yang mereka ceburi akan direkodkan dan dinilai untuk tujuan kegunaan di masa akan 

datang. Selain itu, mereka juga mengakui bahawa tidak semua pelajar mempunyai 

peluang dalam membuat pilihan kegiatan kokurikulum yang mereka minati dan 

kehendaki. Setiap institusi pendidikan mempunyai kaedah penetapan kegiatan 

kokurikulum pelajar yang tersendiri dan hal ini sering dijadikan sebagai alasan oleh 

pelajar untuk tidak menghadirkan diri ke kegiatan tersebut. Namun, terdapat segelintir 

pelajar yang mempunyai pengetahuan dan pemahaman terhadap konsep penilaian yang 

dilakukan ke atas setiap pelajar yang terlibat dalam sesuatu kegiatan. Pemahaman ini 

akan mendorong pelajar supaya lebih berusaha dan bersemangat untuk mencapai ke 

tahap yang lebih tinggi.  

 Tinjauan awal yang diperolehi daripada salah seorang guru SMK yang turut 

terlibat dalam pengurusan aktiviti bola jaring bagi daerah Batu Pahat menceritakan 

mengenai pengalaman beliau sepanjang menguruskan pelajar-pelajar sekolah yang 

berpotensi untuk ke peringkat yang lebih tinggi. Menurut beliau, tidak semua pelajar 

mempunyai peluang untuk mewakili sekolah ke peringkat daerah, negeri dan seterusnya 

kebangsaan. Kebiasaannya, pelajar yang berpotensi tinggi akan diberikan motivasi oleh 

guru atau jurulatih pasukan mereka sebelum membuat keputusan untuk turut serta dalam 

sesuatu kegiatan itu. Proses ini dikatakan untuk memudahkan pihak yang terlibat dalam 

melaksanakan tanggungjawab yang telah diamanahkan semasa kegiatan tersebut 

diadakan. Oleh itu, tindakan pelajar untuk melibatkan diri dalam sesuatu kegiatan adalah 

penting kerana ia akan menentukan hala tuju pelajar berkenaan.  Beliau juga menyatakan 

bahawa pelajar sering kali memberikan alasan yang tidak relevan bagi mengelakkan diri 

daripada terlibat dalam kegiatan yang diadakan oleh pihak sekolah. Hal ini menunjukkan 

bahawa pelajar berkenaan tidak memahami konsep kokurikulum dijalankan, malah 

penilaian ke atas mereka yang diambil kira juga diabaikan. Perkara sebegini dikatakan 

banyak berlaku dalam kalangan pelajar dari SMK kerana mereka mempunyai ruang 

yang lebih luas untuk terdedah dengan perkara yang tidak berfaedah.  

 Maklum balas daripada tenaga pengajar di KV menyatakan bahawa penglibatan 

pelajar KV dalam kegiatan kokurikulum adalah ditentukan oleh pihak institusi bagi 

ketiga-tiga jenis bidang kokurikulum. Namun, pelajar masih dibenarkan untuk menyertai 

kegiatan tambahan yang lain berdasarkan minat atau potensi yang ditunjukkan. 

Pelaksanaan cara ini bertujuan untuk memastikan setiap kegiatan di institusi mendapat 

penglibatan pelajar yang seimbang dari segi bilangan ahlinya dan memudahkan kawalan 

pergerakan ke atas pelajar apabila sesi kokurikulum bermula. Perkara ini sekaligus 

memudahkan guru yang bertugas untuk mengawal pergerakan pelajar dan boleh 

mengurangkan masalah ponteng. Menurut beliau lagi, penglibatan pelajar di KV dalam 

kegiatan kokurikulum boleh dikategorikan dalam keadaan yang memuaskan tetapi 

kecenderungan minat pelajar terhadap kegiatan kelab dan persatuan tidak begitu 

memberangsangkan.  

 Tinjauan awal di sekolah menengah harian biasa pula mendapati pelajar dari 

sekolah berkenaan mempunyai inisiatif sendiri untuk melibatkan diri dalam kegiatan 

kokurikulum yang dijalankan di institusi mereka. Namun begitu, terdapat juga segelintir 

pelajar yang tidak menunjukkan minat terhadap kegiatan yang disertainya. Hal ini 

berlaku disebabkan oleh kegagalan mereka untuk menyertai kegiatan kokurikulum yang  

diingini atau dikehendaki apabila jumlah keahlian sesuatu kegiatan itu melebihi had 

yang ditetapkan. Maka, penglibatan pelajar dalam kegiatan yang ditetapkan bukan atas 

dasar sukarela boleh menyebabkan aktiviti yang dijalankan tidak dihayati sepenuhnya 

atau sia-sia. Perkara sebegini sering dijadikan alasan oleh pelajar untuk tidak melibatkan 

diri dalam sebarang kegiatan kokurikulum yang disediakan oleh pihak sekolah. 

Malahan, keadaan ini boleh mengundang kepada peningkatan gejala ponteng dalam 

kalangan pelajar.  

 Melalui tinjauan awal dari institusi pendidikan yang berlainan jenis, 

perlaksanaan kokurikulum sememangnya berhadapan dengan pelbagai halangan dan 

cabaran di semua institusi. Jenis institusi pendidikan turut memainkan peranan kerana 

persekitaran pelajar yang berbeza boleh mempengaruhi persepsi mereka terhadap 

kegiatan kokurikulum yang dilaksanakan. Selain itu, tahap penglibatan pelajar dalam 

kegiatan kokurikulum juga boleh dipengaruhi pelbagai faktor. Kajian lepas 

menunjukkan penglibatan pelajar dalam kegiatan kokurikulum boleh dipengaruhi faktor 

pendorong seperti faktor minat, faktor guru, faktor ibu bapa dan faktor rakan sebaya 

(Idris, 2011).  Manakala kajian berikutnya pula mendapati penglibatan pelajar dalam 

kegiatan kokurikulum dihalang oleh faktor struktur, interpersonal dan intrapersonal 

(Bahari, 2013). Walaubagaimanapun, tahap keaktifan pelajar tetap akan dinilai untuk 

melihat prestasi pelajar dalam kegiatan kokurikulum sepanjang keterlibatannya.  

 Pengetahuan dalam sistem penilaian kegiatan kokurikulum bukan sahaja penting 

buat guru dan pengurusan kokurikulum, malah ia juga penting bagi pelajar untuk 

mempunyai kefahaman yang jelas tentang bagaimana penilaian tersebut dilaksanakan ke 

atas mereka. Hasil penilaian kokurikulum pelajar yang baik menunjukkan pengurusan 

kokurikulum yang dilaksanakan oleh guru telah dapat memenuhi hasrat seperti mana 

yang ditetapkan oleh KPM (Lebar, 2002). Namun begitu, pelaksanaan pengurusan 

kokurikulum yang lemah dikhuatiri akan memberi kesan terhadap keberhasilan pelajar 

dalam menguasai pelbagai kemahiran yang diperlukan untuk masa hadapan (Bakar, 

2009). Secara amnya, keberkesanan pelaksanaan kokurikulum dan keberhasilan 

pencapaian pelajar tidak tertumpu hanya pada tahap keterlibatan pelajar dalam kegiatan 

kokurikulum tetapi guru dan pengurusan kokurikulum juga memainkan peranan untuk 

memastikan pelajar melibatkan diri dalam kegiatan kokurikulum secara menyeluruh.   

 

1.3 Pernyataan masalah 

 

Dalam usaha KPM menekankan pelaksanaan kegiatan kokurikulum di peringkat sekolah 

dengan pelbagai inisiatif yang telah diperkenalkan bagi memastikan kegiatan 

kokurikulum dapat dilaksanakan dengan berkesan, timbul persoalan berkaitan pelajar 

gagal untuk mencapai prestasi yang ditetapkan dalam kegiatan kokurikulum. Kegiatan 

kokurikulum sememangnya wajib disertai oleh pelajar di peringkat sekolah dan setiap 

penyertaan pelajar akan diambil kira serta dinilai untuk mengetahui prestasi pelajar 

dalam kokurikulum. Selain penetapan pencapaian kokurikulum sebagai syarat tambahan 

